
MINUTI

Il-Minuti tal-Laqgħat Nri 03 u 04 li saru fit-28 ta’ Frar u fit-2 ta’ Marzu 2018, ġew konfermati. 

DISKUSSJONI DWAR IR-RAPPORT TAL-KUNSILL GĦALL-MALTIN LI
JGĦIXU BARRA MINN MALTA GĦAS-SENA 2017 SKONT IS-SUB-ARTIKOLU (2) TAL-ARTIKOLU 7 TAL-ATT DWAR KUNSILL GĦALL-MALTIN LI JGĦIXU BARRA MINN MALTA (KAP. 515)

IĊ-CHAIRPERSON (Onor. Edward Zammit Lewis): L-item prinċipali tal-lum huwa d-diskussjoni dwar ir-rapport annwali tal-2017 tal-Kunsill għall-Maltin li Jgħixu Barra minn Malta kif rikjest fis-subartikolu (2) tal-Artikolu 7 tal-Att dwar il-Kunsill għall-Maltin li Jgħixu Barra minn Malta (Kap. 515) tal-liġijiet ta’ Malta. Dan ir-rapport diġà tqassam lill-Membri tal-Kumitat u anke tqiegħed fuq il-Mejda tal-Kamra mill-iSpeaker fis-seduta tal-5 ta’ Marzu 2018. L-għanijiet tal-ħidma ta’ dan il-Kunsill huma li jitjieb il-mod kif jingħataw is-servizzi lill-Maltin li jgħixu barra minn Malta kif ukoll li tiġi ppreservata u msaħħa r-rabta ma’ Malta ta’ dawk il-Maltin li telqu mill-gżejjer Maltin u allura hemm aktar bżonn li naħdmu biex ikun hemm din ir-rabta. Nilqgħu magħna lis-Sur Joseph Xerri, Segretarju tal-Kunsill, u lil Dr Raymond Xerri, Kap tad-Direttorat għall-Maltin li Jgħixu Barra minn Malta fi ħdan il-Ministeru għall-Affarijiet Barranin u Promozzjoni tal-Kummerċ.

Fir-rapport hemm madwar 26 inizjattiva li qegħdin jittieħdu mill-Kunsill u mid-Direttorat f’dan ir-rigward. Issa nitlob lill-Ministru għall-Affarijiet Barranin u Promozzjoni tal-Kummerċ, l-Onor. Carmelo Abela, biex jagħtina overview ta’ din il-ħidma u nissuġġerixxi li nibdew b’dawk l-aktar sostanzjali biex imbagħad il-Membri jkunu jistgħu jagħmlu l-kummenti u l-osservazzjonijiet tagħhom. Il-Ministru Carmelo Abela. 

ONOR. CARMELO ABELA (Ministru għall-Affarijiet Barranin u Promozzjoni tal-Kummerċ): Sur President, jien mhux beħsiebni nitkellem fit-tul. Din kienet l-ewwel esperjenza tiegħi bħala Ministru li nippresedi dan il-Kunsill li jiltaqa’ darba fis-sena b’aġenda li tiġi mfassla minn qabel u liema laqgħa kienet mifruxa fuq jumejn u saret fil-Ministeru. Kif diġà semmejt inti, ir-rapport kien tqassam lill-Membri tal-Kumitat u allura, jekk il-Membri jixtiequ jistaqsu fuq dan ir-rapport, fostna hawn is-Sur Joseph Xerri, Segretajru tal-Kunsill għall-Maltin li Jgħixu Barra minn Malta, kif ukoll Dr Ray Xerri, Kap tad-Direttorat li jieħu ħsieb l-interessi tal-Maltin li jgħixu barra minn xtutna, li lesti jwieġbu. Naturalment, jien ukoll lest inwieġeb u nikkummnta fuq xi punti li jqajmu l-kollegi ta’ dan il-Kumitat.

IĊ-CHAIRPERSON: Grazzi. Issa naħseb li huwa opportun li s-Segretarju tal-Kunsill u l-Kap tad-Direttorat jagħmlu s-sottomissjonijiet tagħhom. 

IS-SUR JOSEPH XERRI (Segretarju tal-Kunsill għall-Maltin li jgħixu barra minn Malta): Il-Kunsill twaqqaf skont l-Att XX tal-2011 u huwa magħmul minn 11-il membru. Għandek ħamsa maħtura mill-Prim Ministru b’konsultazzjoni mal-Kap tal-Oppożizzjoni u fir-rigward tal-għaxra l-oħra hemm skeda apposta li tindika kif jiġu maħtura. Dawn għandhom terminu ta’ tliet snin li jista’ jiġġeded bi tliet snin oħra. Fil-fatt, f’Lulju jiskadi t-terminu tal-biċċa l-kbira tal-membri u allura, ħlief għal xi tnejn jew tlieta, il-membri se jkunu kollha ġodda. 

L-għan tal-Kunsill huwa li jħares u jippromwovi d-drittijiet u l-interessi tal-Maltin li jkunu jgħixu barra minn Malta u biex jipprovdi għall-ħwejjeġ konnessi ma’ jew inċidentali għal dan. Hemm il-funzjonijiet li ma naħsibx li huwa l-każ li noqgħod naqrahom. 

ONOR. CARMELO MIFSUD BONNICI: Napprezzaw jekk inti tagħtina idea ta’ dak li inti tħoss li huwa l-aktar importanti f’dak kollu li ġie diskuss, jiġifieri, dak li inti tħoss li huma l-concerns li għandha tinġibed l-attenzjoni għalihom. Tinsiex li din hija laqgħa pubblika u qed tiġi trasmessa mhux biss hawn Malta imma barra minn Malta wkoll. 

IS-SUR JOSEPH XERRI: Hemm affarijiet li ġew solvuti u hemm affarijiet li għadhom qed jiġu diskussi. Il-concern li kien hemm dwar il-proprjetà kienet fir-rigward ta’ xi ħadd li jmur jagħmel xi xogħol fi proprjetà ta’ xi ħadd li jinzerta jgħix barra minn Malta u allura daħlet il-kwestjoni ta’ permessi. Kienet saret ittra dwar dan u għalkemm kienu ġew żgurati li skont l-Att hemm is-salvagwardji kollha xorta kien baqa’ l-kwestjoni ta’ ħin. Meta proprjetarju qiegħed l-Awstralja mhux biżżejjed li tagħtih ħmistax-il ġurnata u allura bħalissa se nibdew diskussjonijiet biex jekk jista’ jkun iż-żmien jitwal.

ONOR. CARMELO MIFSUD BONNICI: Jekk qed nifhmek sew, meta jkollok wieħed jirresjedi l-Awstralja u jsib li fuq il-proprjetà tiegħu hawn Malta xi ħadd applika mal-awtoritajiet biex jagħmel xi kostruzzjoni jew xi ħaġa simili għandu jkun hemm terminu aktar fit-tul.

IS-SUR JOSEPH XERRI: Jekk niftakar sewwa huma talbu biex terminu għal min hu Malta jkun mod u għal min hu barra minn Malta jkun mod ieħor, jiġifieri itwal. 

Imbagħad kien hemm il-kwestjoni fuq it-taxxa. Ovvjament, huma jħallsu taxxa differenti minn min jirresjedi hawn Malta u meta staqsew ir-risposta min-naħa tad-Dipartiment tat-Taxxa kienet li t-taxxa titħallas mhux skont iċ-ċittadinanza imma skont jekk intix residenti hawn Malta jew le. Barra minn hekk, id-Dipartiment tat-Taxxa qal li ma jistgħux jagħmlu miżura li tkun tgħodd biss għall-Maltin ta’ barra għax inkella dik ma tkunx tgħodd fil-kuntest ta’ Unjoni Ewropea.

Imbagħad kien hemm il-kwestjoni tal-early warning system. X’inhi l-early warning system? Skont l-Att dwar il-Kunsill, il-Maltin li jgħixu barra għandhom id-dritt li jibagħtu suġġerimenti dwar liġijiet u affarijiet oħra li jolqtu lilhom. Qed tinħadem sistema biex huma jkunu informati u fil-fatt s’issa wasalna li meta jkun hemm konsultazzjonijiet pubbliċi navżawhom bihom immedjatament. Sar memo lill-Kabinett, li safejn naf jien ġie approvat, sabiex tinħatar persuna f’kull Ministeru biex malli jkun jaf b’xi ħaġa li tolqot lill-Maltin li jgħixu barra jibgħatilhom. 

ONOR. CARMELO MIFSUD BONNICI: Intom qed titkellmu mhux fuq kwestjonijiet ta’ policy imma fuq kwestjonijiet ta’ liġijiet li jaffettwaw nies li huma ċittadini ta’ pajjiżna imma jgħixu  barra minn Malta u allura wieħed se jinformahom dwar, pereżempju, l-abbozzi ta’ liġijiet li hemm pendenti quddiem il-Parlament ta’ Malta. Tista’ tittieħed miżura sabiex appena jitla’ abbozz ta’ liġi l-membri kollha tal-Kunsill jiġu awtomatikament informati bih? Din tkun aktar veloċi u diretta u barra hekk fiha l-vantaġġ li dak li jkun jista’ jara l-implikazzjonijiet tagħha mill-ewwel biex imbagħad, jekk ikun hemm focal point f’kull ministeru, li hija ħaġa tajba, dak il-membru tal-Kunsill ikun jista’ jdur fuq dik il-persuna għal aktar informazzjoni imma d-dokument ikun diġà qiegħed għandu.

IS-SUR JOSEPH XERRI: Il-ħsieb tagħna huwa li jibgħat kollox lilna u aħna nibagħtuhom għandhom. Ladarba huma jirċievu … 

ONOR. CARMELO ABELA: Fuq dak li qal l-Onor. Carmelo Mifsud Bonnici, l-iskop tal-memo lill-Kabinett huwa li f’kull ministeru jkun hemm a focal point, kif sejjaħlu l-Onor. Mifsud Bonnici, biex meta jkun hemm affarijiet li jirrigwardjaw lill-Maltin li jgħixu barra minn Malta jiġbdu l-attenzjoni tad-direttorat tagħna biex dan jitlob, anke tramite s-Segretarju tal-Kunsill, il-feedback tagħhom. Fil-fatt, is-sistema proposta hija dik li semma l-Onor. Mifsud Bonnici. 

IĊ-CHAIRPERSON: Se jkolli nissospendi l-laqgħa għal ftit minuti peress li fil-Plenarja saret talba għal quorum. 

Fil-5.43 p.m. il-Kumitat kien sospiż minħabba talba għal quorum fil-Kamra u rriżuma fil-5.48 p.m.

IĊ-CHAIRPERSON: Sur Xerri, tista’ tkompli. 

IS-SUR JOSEPH XERRI: Kien hemm ukoll ilmenti dwar l-ipproċessar ta’ applikazzjonijiet għaċ-ċittadinanza li kienu qegħdin jieħdu ħafna ħin imma mbagħad spjegawlna li żiedu l-istaff biex iħaffu kemm jista’ jkun.  

Imbagħad kien hemm kwestjoni - u din tiddependi ħafna min-naħa tal-Parlament - dwar id-dritt tal-vot u kif se jivvotaw. Ħafna minnhom, speċjalment dawk li ġejjin mill-Awstralja, jilmentaw li m’aħniex qed nittrattawhom l-istess bħal dawk li jgħixu, pereżempju l-Ingilterra, għax ladarba għalihom m’għandniex rotot bl-ajru ma jistgħux jiġu jivvotaw. Dawn qed jagħmlu ħafna enfasi fuq sistema oħra li biha jistgħu jivvotaw faċilment. Semmew ukoll id-dritt tal-vot għall-elezzjoni tal-Parlament Ewropew, imma milli jidher l-Unjoni Ewropea għadha m’approvatx dak id-dritt. 

DR RAYMOND XERRI (Kap tad-Direttorat għall-Maltin li jgħixu barra minn Malta): Twaqqaf kumitat interministerjali bejn il-Ministeru għall-Affarijiet Barranin u Promozzjoni tal-Kummerċ u l-Ministeru għall-Edukazzjoni u x-Xogħol sabiex titwaqqaf pjattaforma diġitali ħalli t-tagħlim tal-Malti f’diversi livelli jista’ jiġi mgħallem sempliċement billi jkollu aċċess għall-internet. Saret applikazzjoni b’suċċess mal-Unjoni Ewropea fejn ġew ivvotati ‘l fuq minn €2 miljuni biex ikun hemm din il-pjattaforma u bdiet ukoll id-diskussjoni mal-Università u mal-għalliema fuq il-kontenut ta’ din il-pjattaforma biex ikun hemm prodott finali tajjeb. Qegħdin fl-aħħar fażi biex toħroġ it-tender għal din il-pjattaforma u b’hekk, jekk Alla jrid, titwettaq din il-wegħda  li ilha għal dawn l-aħħar 40 sena, jiġifieri, mill-Konvenzjoni tal-1969 fejn kienet saret l-ewwel talba biex ikun hemm imbottatura ħalli t-tagħlim tal-Malti jiġi mifrux mad-dinja kollha. Bit-teknoloġija li għandna llum dan huwa aktar possibbli u għalhekk se ssir  din il-pjattaforma diġitali. 

IĊ-CHAIRPERSON: Il-Ministru Carmelo Abela.

ONOR. CARMELO ABELA: Sur President, żewġ kummenti fil-qosor fuq li semma s-Sur Xerri. Dwar l-issue taċ-ċittadinanza, l-Aġenzija Identity Malta spjegat li minħabba li daħlu ħafna aktar applikazzjonijiet mir-Renju Unit minħabba l-ħruġ tiegħu mill-Unjoni Eweopea, l-ipproċessar ta’ applikazzjonijiet oħrajn waqa’ ftit lura. Li ġara hu li numru ta’ Maltin li qed jgħixu fir-Renju Unit li sa ftit taż-żmien ilu ma ħassewx il-bżonn li japplikaw għaċ-ċittadinanza, issa qegħdin iħossu dan il-bżonn u kien għalhekk li daħal numru sew ta’ applikazzjonijiet. L-Aġenzija Identity Malta tawna l-kelma li se jindirizzaw dan id-dewmien billi forsi jżidu l-istaff fuq l-ipproċessar tal-applikazzjonijiet però r-raġuni għal dan id-dewmien hija ċ-ċirkostanzi li għaddej minnhom bħalissa r-Renju Unit bil-Brexit.

Rigward għandux ikun hemm id-dritt tal-vot jew le, it-tweġiba tagħna kienet li din hija xi ħaġa li tirrikjedi emendi fil-liġi u li qabel xejn irid ikun hemm diskussjonijiet bejn il-partiti politiċi qabel l-affarijiet jiġu quddiem il-Parlament Malti. Jekk ma jkunx hemm il-qbil bejn il-partiti normalment ma jiġix ippreżentat l-abbozz ta’ liġi fil-Parlament. Id-dritt għall-vot, kemm fl-elezzjonijiet ġenerali kif ukoll tal-Parlament Ewropew, hija xi ħaġa li jiddeċidiha kull pajjiż membru u fil-każ ta’ Malta l-partiti politiċi jridu jitkellmu u jaqblu qabel jiġi ppreżentat abbozz ta’ liġi fil-Parlament. 
IĊ-CHAIRPERSON: Hawn aktar rimarki? L-Onor. David Stillini. 

ONOR. DAVID STELLINI: Sur President, għandi ftit mistoqsijiet għas-Sinjuri u għall-Ministru. Ħa nibda mis-Sur Xerri. Semmejt li hemm ħames membri fil-Kunsill li huma normalment appuntati mill-Gvern b’konsultazzjoni mal-Oppożizzjoni. Minn dawn hemm wieħed nieqes u qegħdin fil-proċess li jinħatar. Xtaqtek tgħidilna x’qed isir biex dan ikun appuntat kemm jista’ jkun malajr. 

Lil Dr Xerri xtaqt nistaqsih jekk din l-applikazzjoni tal-lingwa Maltija tinkludix fiha spell check għax dik tkun utli ħafna. 

Il-Ministru ġustament tkellem dwar il-Maltin li jgħixu fir-Renju Unit li qed japplikaw għaċ-ċittadinanza f’Malta u allura dan se joħloq backlog f’Identity Malta. Nistaqsi jekk hemmx pjan biex jiddaħħlu aktar nies għax tajjeb li dawn il-Maltin li jgħixu fir-Renju Unit ikollhom iċ-ċittadinanza fil-ħin u mhux wara d-deadline ta’ Brexit. Mistoqsija oħra hija dwar pjan ta’ azzjoni ieħor li l-Ministru kien informana dwaru f’mistoqsija parlamentari fejn kien qalilna ftit tax-xhur ilu li kien vara kampanja biex jinforma lill-Maltin li ilhom ħafna snin jgħixu fir-Renju Unit, li skont stimi jammontaw għal madwar 30,000 - ikkoreġuni jekk jien żbaljat – biex japplikaw għal settled status fejn l-isfida kienet li dawn jiġu informati fil-ħin peress li ħafna minnhom lanqas jirrealizzaw li jridu japplikaw għal dak is-settled status li ġie miftiehem bejn ir-Renju Unit u l-Unjoni Ewropea. Jista’ l-Ministru jagħtina rendikont tal-kampanja li qed jagħmel il-Ministeru tiegħu biex jinforma lil dawn il-Maltin li ilhom ħafna jgħixu fir-Renju Unit?

IS-SUR JOSEPH XERRI: Dwar il-ħatra ta’ membru kien hemm tentattiv imma ma kienx hemm qbil dwar il-persuna. Bħalissa qed naħdmu wkoll fuq il-ħatra tal-membri ġodda u allura l-mistoqsija hija jekk għandniex naħtru lil kulħadd f’daqqa biex imbagħad il-Prim Ministru jmur għall-konsultazzjoni bl-ismijiet kollha f’daqqa. 

DR RAYMOND XERRI: Rigward il-kwestjoni ta’ spell check, il-ħsieb huwa li l-pjattaforma diġitali jkollha wkoll links importanti ħafna għal diversi affarijiet anċillari, bħalma huma, dizzjunarju online li diġà jeżisti grazzi għall-Università u l-Kunsill Malti tal-Lingwa Maltija, kif ukoll diversi apps u għodod anċillari. Għandu jkun hemm anke links mad-Dipartiment tal-Malti fl-Università biex ix-xogħol li sar fil-passat u anke dak li għadu qed isir jiġi utilizzat mill-istudenti kemm hawn Malta kif ukoll barra minn Malta u anke mill-għalliema li hemm fit-30 skola u klassijiet li jeżistu f’diversi pajjiżi madwar id-dinja, fosthom, l-Awstralja, il-Kanada, ir-Renju Unit, l-Italja u Franza. Din l-għodda għandha isservi ta’ mbottatura kbira għal-lingwa tagħna fuq skala globali. 

ONOR. CARMELO ABELA: Xtaqt inwieġeb lill-Onor. Stellini dwar il-kampanja li semma minħabba l-ħruġ tar-Renju Unit mill-Unjoni Ewropea. Fil-fatt din il-kampanja għadha ma bdietx imma qegħdin isiru l-preparamenti interni fi ħdan il-Ministeru. Nitkellem għalija, kull meta kelli kuntatt ma’ politiċi mir-Renju Unit dejjem semmejt dan il-punt. F’mument minnhom politiku li qed jaħdem direttament fuq dawn l-issues offra wkoll l-għajnuna tiegħu min-naħa tar-Renju Unit biex kemm jista’ jkun il-messaġġ inwassluh u nwassluh tajjeb. Qed isiru sforzi wkoll mill-High Commission tagħna f’Londra biex kemm jista’ jkun nipprovaw nilħqu lil kulħadd għax issib min għadu ma rrealizzax jew forsi ttraskura xi ftit. Din il-kampanja għadha ma bdietx u allura m’għandix update x’nagħti fuqha, biss aħna nixtiequ li nwasslu l-messaġġ b’kull mod. 

IĊ-CHAIRPERSON: L-Onor. Toni Bezzina. 

ONOR. TONI BEZZINA: Milli nista’ nifhem, din il-pjattaforma se tkun aċċessibbli anke għall-istudenti barra minn Malta, fosthom tal-immigranti. Ma nafx jekk jistgħux isiru links fuq affarijiet ta’ interess ta’ pajjiżna għax fl-istess ħin inkunu qegħdin nagħmlu riklam għal pajjiżna biex dak li jkun jitħajjar iżurna. 

DR RAYMOND XERRI: Rigward dan il-punt hemm ukoll mozzjoni quddiem il-Kunsill għall-Maltin li jgħixu barra minn Malta sabiex ikun hemm tixrid ta’ firxa akbar ta’ informazzjoni vis-à-vis il-kultura. Ħadna nota tas-suġġeriment li sar, però huwa importanti li din il-pjattaforma tindirizza ċertu għatx li hemm f’diversi pajjiżi madwar id-dinja. Hemm persuni li anke jkollhom sempliċi kurżità dwar il-lingwa tagħna u allura tiskanta meta tara dawn l-individwi, gruppi u klassijiet u tistaqsi; dawn x’interess għandhom li jitgħallmu l-Malti? Dawn ikunu studenti, lecturers u diversi persuni oħra li x-xogħol tagħhom huwa l-istudju tal-lingwi u li allura jinteressahom li jitgħallmu l-Malti. Din il-pjattaforma se tindirizza dan il-bżonn billi tagħmilha possibbli li kull min għandu aċċess għall-internet, ikun f’liema pajjiż ikun, jista’ jitgħallem il-Malti. 

Meta konna fil-laqgħat tal-Europeans Throughout the World, li huwa l-forum tad-diaspora fl-Ewropa, u għednielhom b’din il-pjattaforma kienu diversi dawk il-pajjiżi li qed jaraw kif se jimitaw l-eżempju ta’ Malta u din hija xi ħaġa li tagħmilna kburin. 

IĊ-CHAIRPERSON: Hawn aktar rimarki? L-Onor. David Stellini. 

ONOR. DAVID STELLINI: Waħda mill-esperjenzi tax-xogħol tiegħi kienet meta kont naħdem fil-kumitat għall-bidla għall-Euro. Meta n-nies kienu jiġu jgħidulna li qażżiżniehom nitkellmu fuq il-cash register u  li qażżiżniehom ngħajtu bil-linja 154, hemmhekk konna nirrealizzaw li l-messaġġ verament kien qed jasal għand in-nies. Il-komunikazzjoni hekk taħdem. Pereżempju, Nigel Farage fl-Ingilterra ilu seba’ snin jgħajjat u wara seba’ snin dejjem jgħajjat l-istess messaġġ ... Importanti li l-madwar 30,000 Malti li jgħixu fir-Renju Unit nagħmlulhom kampanja aggressiva għax inkella jafu jispiċċaw mingħajr drittijiet fir-Renju Unit. 

ONOR. CARMELO ABELA: Li nixtieq inżid huwa li mhux il-Maltin kollha li jgħixu fir-Renju Unit għandhom xi problema ta’ din it-tip għax mill-istima ta’ 30,000 hemm min għandu l-karti kollha in regola. Il-kampanja tagħna trid tkun biex dawn jaraw għandhomx kollox in regola ħalli ma jkollhomx diffikultajiet mal-ħruġ tar-Renju Unit. Ma jfissirx li kollha għandhom problema, allaħares, imma din il-kampanja trid tkun biex dawn jiċċekkjaw u jekk ikun hemm bżonn jirranġaw il-pożizzjoni tagħhom. 

Ħaġa li rrid insemmi fuq dan il-Kunsill għal Maltin li jgħixu barra hija l-isfida li għandna bħala pajjiż biex inżommu l-kuntatt mal-ġenerazzjoni l-ġdida. Il-ġenerazzjoni li telqet minn Malta xi 40 jew 50 sena ilu b’xi mod tibqa’ marbuta ma’ Malta imma l-ġenerazzjoni ta’ wara, speċjalment iż-żgħar, dejjem qed titlef ir-rabta ma’ pajjiżna. Naħseb dik hija l-ikbar sfida li għandna kemm bħala Direttorat fi ħdan il-Ministeru u kemm bħala Kunsill u dan huwa l-messaġġ li jien ipprovajt inwassal lill-kunsilliera.  Naħseb dik hija waħda mill-isfidi l-kbar li rridu naħdmu fuqha flimkien. 

Ħaġa oħra li rridu nagħmlu hija biex Maltin li għamlu suċċess għalihom infushom u għall-pajjiż li qegħdin fih ikunu jistgħu b’xi mod jagħtu xi ħaġa lura lil Malta. Jien dejjem insemmi eżempji żgħar. Pereżempju, jekk forsi persuna titlobha biex tirrestawra pittura, il-fatt li talabha l-pajjiż dik il-persuna tkun lesta li tagħmilha. Allura rridu nindividwaw persuni li għamlu suċċess għalihom u min-naħa tagħna nsaqsuhom jekk humiex lesti li jagħtu xi ħaġa lura lill-pajjiż. M’aħna qed nivvitnaw xejn ġdid għax dan għamluh pajjiżi oħrajn. Dr Xerri u d-Direttorat tiegħu huma responsabbli wkoll minn din it-tip ta’ informazzjoni u mhux dejjem ikun faċli tagħmel dan it-tip ta’ reġistru għax spiss ikollok tmur tfittex l-informazzjoni u d-Direttorat m’għandux ħafna nies. Dan il-Kunsill jista’ jgħin f’dan ir-rigward permezz tal-kunsilliera stess u anke tal-komunitajiet Maltin. 

IĊ-CHAIRPERSON: L-Onor. Toni Bezzina. 

ONOR. TONI BEZZINA: Naħseb li l-pjattaforma diġitali jrid ikollha skop usa minn dak li tgħallem il-lingwa. Bħalma qal il-Ministru stess, aktar ma jgħaddi ż-żmien iċ-chances huma li l-ġenerazzjoni żgħażugħa titlef il-kuntatt ma’ Malta u allura grazzi għall-użu tal-pjattaforma diġitali b’mod usa forsi nilħqu aktar il-ġenerazzjoni l-ġdida. It-tfal tal-lum il-ħin kollu għaddejjin fuq l-internet u allura b’dawn il-mezzi nkunu nistgħu nilħquhom biex isiru jafu aktar fuq Malta biex imbagħad anke jagħmlu kuntatt, bħalma qed jgħid il-Ministru. 

IS-SUR JOSEPH XERRI: Wara ma nafx kemm snin niddiskutu, issa għadna kemm approvajna dawk li ngħidulhom Form O u Form P li permezz tagħhom kull persuna li tista’ tikkontribwixxi xi ħaġa tista’ tirreġistra magħna. 

DR RAYMOND XERRI: Tajjeb ngħidu li Form P, li hija formola volontarja għar-reġistrazzjoni ta’ persuni prominenti Maltin li jistgħu jagħtu kontribut lill-pajjiż, liema formola tinsab fuq il-website tal-Ministeru u fuq il-website tal-ambaxxati kollha tagħna. Din imbagħad tintbagħat lid-Direttorat u tinżamm skont il-liġijiet tad-data protection fejn hemm regime sħiħ dwar x’għandu jsir u ma jsirx. Diġà bdew deħlin dawn l-applikazzjonijiet u l-appell tagħna hu biex kull persuna f’komunità Maltija, hi fejn hi, li tista’ tagħti kontribut lill-pajjiż, tirreġistra ruħha mal-Ministeru biex imbagħad dawn il-kuntatti niżviluppawhom f’win-win situations. Fil-fatt hemm numru sostanzjali ta’ atleti mwielda barra minn Malta li għad m’għandhomx ċittadinanza Maltija u li jixtiequ jilagħbu għal Malta. Il-possibilitajiet f’dan ir-rigward huma kbar għax in-numru ta’ Maltin li qegħdin barra huwa ferm akbar mill-popolazzjoni ta’ Malta. 

IĊ-CHAIRPERSON: L-Onor. Toni Bezzina. 

ONOR. TONI BEZZINA: Kurżità, hemm idea kemm hemm nies ta’ dixxendenza Maltija jgħixu barra minn Malta? 

DR RAYMOND XERRI: Miljun. Hawnhekk importanti ssir spjegazzjoni ċara. F’Mejju li għadda saret laqgħa fil-Lussemburgu mill-Eurostat, li hija l-aġenzija tal-istatistika Ewropea, fejn stabbilixxiet il-metodu kif tinżamm l-istatistika mill-pajjiżi f’dan ir-rigward, jiġifieri, mhux sempliċiment numru jew approximation, imma jrid ikun hemm diversi sorsi, jiġifieri, l-ewwel ikollok statistika ta’ dawk li huma ċittadini tal-pajjiż, it-tieni statistika ta’ dawk il-persuni ta’ dixxendenza minn dak il-pajjiż u t-tielet statistika ta’ dawk li jżommu aktar minn żewġ ċittadinanzi, jiġifieri multiple citizenship persons. B’hekk l-Ewropa jkollha statistika relattivament tajba u korretta biex tieħu deċiżjonijiet għax s’issa nafu biss kemm bejn wieħed u ieħor għandna ċittadini però ma nafux kemm għandna minn dawk ta’ dixxendenza u kemm hemm minn dawk li għandhom tliet jew erba’ passaporti, jiġifieri multiple citizenships, u allura tajjeb li l-Ewropa jkollha statistika tajba f’idejha meta tieħu deċiżjonijiet importanti.  

It-tfal tiegħi għandhom tliet passaporti u bħalhom hemm ħafna. Din kienet laqgħa importanti li aħna, bħala Ministeru, attendejna għaliha, ħadna nota ta’ li ntqal u fil-country briefs tagħna qed tiġi mdaħħla din it-tip ta’ statistika. B’hekk joħroġ li hemm aktar ċittadini jgħixu barra minn Malta, jiġifieri hemm ‘il fuq minn nofs miljun ta’ dixxendenza Maltija, però hawnhekk normalment il-Eurostat tuża formola fejn dawk tagħmilhom times three u dak ifisser li hemm ‘il fuq minn miljun persuna li huma jew ċittadini Maltin jew ta’ dixxendenza Maltija li jgħixu barra. 

Id-dritt għall-vot hija xi ħaġa oħra u kompletament differenti. Bħalma qal tajjeb il-Ministru, dik hija deċiżjoni tal-partiti politiċi Maltin. Barra minn hekk, ħafna Maltin li jgħixu barra ma jippretendux li jkollhom il-vot hawn Malta għax jifhmu li s-sitwazzjoni f’Malta hija bħal dik ta’ għaxar pajjiżi oħra fl-Ewropa li għandhom aktar ċittadini jgħixu barra l-pajjiż milli fil-pajjiż u allura dik taf twassal li s-sitwazzjoni  tal-pajjiż tinbidel minn barra l-pajjiż.  Hemm diversi ideat ta’ x’għandu jsir però, bħalma qal tajjeb il-Ministru, dik hija materja politika li jiddeċiduha l-partiti. Biss huwa importanti li nibdew nagħrfu aktar l-importanza tad-diaspora, jiġifieri tal-Maltin li jgħixu barra. 

IĊ-CHAIRPERSON: L-Onor. David Stellini. 

ONOR. DAVID STELLINI: Nixtieq li meta tkunu tafu b’xi informazzjoni tgħadduhielna, anke lilna bħala Oppożizzjoni. Il-persuni li joqogħdu barra minn Malta esprimew il-volontà tagħhom li jivvotaw fl-elezzjoni minn barra minn Malta, pereżempju, minn ċerti bliet ewlenin bħal Brussell, Londra, Ruma u Frankfurt, minflok joqogħdu jiġu Malta biex jivvotaw fl-elezzjoni bit-titjiriet issussidjati. Nixtieq nistaqsi fejn wasalna f’dawn id-diskussjonijiet? Nimmaġina li aħna tal-Oppożizzjoni involuti imma mhux jien. 

IĊ-CHAIRPERSON: Il-Ministru. 

ONOR. CARMELO ABELA: Din hija daqsxejn lil hinn mir-responsabbiltà tal-Kunsill u, kif għedt, hija marbuta mad-diskussjonijiet li jsiru bejn il-partiti. Hawnhekk qed nitkellmu fuq il-proċess u mhux jekk wieħed għandux dritt għall-vot jew le. Il-Kunsill tkellem fuq jekk għandniex nestendu b’xi mod jew ieħor id-dritt tal-vot imma inti qed issemmi xi ħaġa li primarjament hija marbuta mal-mod ta’ kif wieħed jasal biex jivvota fl-elezzjoni. Dik hija xi ħaġa li jridu jarawha l-partiti. Dan l-aħħar fil-Parlament kellna dibattitu fuq abbozz ta’ liġi u kien hemm kollegi miż-żewġ naħat li jidhirli semmew din l-issue. 

IĊ-CHAIRPERSON: Nirringrazzja lill-mistednin tal-preżentazzjoni li ressqulna fuq ix-xogħol tagħhom kif ukoll tal-concerns li hemm u li wieħed irid jaħdem fuqhom. Nawguralkom għal aktar ħidma għall-Maltin li jgħixu barra minn xtutna u issa nitlobkom biex tirtiraw ħalli nkomplu bl-items li baqa’ fuq l-aġenda. 

Jekk il-Membri jaqblu, fl-ewwel opportunità li jkolli nirraporta lill-Kamra li l-Kumitat innota b’sodisfazzjon il-ħidma fejjieda tal-Kunsill għall-Maltin li jgħixu barra minn Malta u qabel mar-rakkomandazzjonijiet u mal-mod kif qed jiġu indirizzati l-issues li jolqtu l-Maltin li jgħixu barra kif joħroġ mir-rapport annwali għall-2017. (Onor. Membri: Iva) 

Qed neħodha li l-Kumitat qed jaqbel mal-pożizzjoni li għadni kif spjegajt. 


KONSIDERAZZJONI TA’ KWESTJONARJU TAL-COSAC F’RABTA MAT-29TH BI-ANNUAL REPORT

IĊ-CHAIRPERSON: Niġu għall-aħħar item li huwa r-risposti li ħejja s-Sur Ian Paul Bajada, research analyst mal-Kumitat, għall-kwestjonarju tal-COSAC - Conference of Parliamentary Committees for Union Affairs - b’rabta mad-29th bi-annual report, liema dokument diġà tqassam lill-Membri elettronikament.  Hawnhekk nixtieq nirringrazzja lill-Ministru li tana l-feedback tiegħu fuq ċerti aspetti għax b’hekk tejjibna r-risposti tagħna.  Jiena rajt u għarbilt dawn ir-risposti u qbilt mal-aħħar verżjoni li ċċirkola s-Sur Bajada però, qabel niftaħ il-floor għall-Membri l-oħra tal-Kumitat biex, jekk iridu, jistaqsu xi mistoqsijiet jew jitolbu kjarifika dwarhom, nistieden lis-Sur Bajada sabiex jagħmel kelmtejn.

IS-SUR IAN PAUL BAJADA (Research Analyst): Sur President, dan il-questionnaire li rċevejna mill-Presidenza Bulgara huwa parti mill-eżerċizzju li tagħmel il-COSAC, li hija l-konferenza taċ-chairpersons tal-Kumitati tal-Affarijiet Ewropej, fejn il-Presidenza tagħżel topics li normalment ikunu se jiġu diskussi fil-plenarja li se ssir f’Ġunju ta’ din is-sena. Jiġifieri dan il-questionnaire huwa bi tħejjija għall-plenarja u r-risposti jinġabru f’rapport li aħna nsejħulu bi-annual report.  

F’dan il-każ il-Presidenza Bulgara qassmet dan il-questionnaire fi tliet kapitli kif normalment isir. L-ewwel kapitlu huwa dwar il-futur tal-Ewropa, it-tieni kapitlu huwa fuq il-Multiannual Financial Framework post 2020, jiġifieri 2021-2027, u t-tielet kapitlu huwa fuq il-Euorpean Pillar for Social Rights. Kif tistgħu tinnotaw dawn huma kollha temi li bħalissa qed jiġu diskussi ħafna fl-Unjoni Ewropea. Imbagħad dawn ir-risposti jinġabru mis-segretarju tal-COSAC f’rapport li jiġi ppubblikat. Fl-aħħar tal-laqgħa plenarja jsiru dawk li ngħidulhom il-COSAC contributions li ftit jew wisq jittieħdu minn dawn ir-risposti li jkunu ngħataw mill-parlamenti nazzjonali. Il-COSAC contributions jiġu miftiehma b’consensus u ġieli jkun hemm bżonn li jittieħed vot meta ma jkunx hemm qbil, imbagħad id-dokument jintbagħat lill-istituzzjonijiet Ewropej. Dak huwa s-cycle tal-kwestjonarju u tal-bi-annual report. 
IĊ-CHAIRPERSON: Nirringrazzjak. Nistaqsi lill-Membri tal-Kumitat jekk għandhomx rimarki jew osservazzjonijiet. L-Onor. David Stellini. 

ONOR. DAVID STELLINI: Xtaqt nistaqsi lill-Ministru dwar xi ħaġa oħra, jiġifieri, x’inhi l-pożizzjoni tal-Gvern dwar it-tkabbir tal-Unjoni Ewropea, speċjalment il-pajjiżi li hemm fir-reġjun tal-Balkani. 

ONOR. CARMELO ABELA: Sur President, il-pożizzjoni tal-Gvern hija li meta pajjiż li jkollu aspirazzjoni li jissieħeb fl-Unjoni Ewropea jilħaq il-kriterji meħtieġa, allura m’għandux ikun hemm xkiel biex dak il-pajjiż jissieħeb fl-Unjoni Ewropea. Dik hija l-linja ġenerali. Issa inti staqsejt b’mod speċifiku fuq il-Balkani. Rigward il-Balkani, ftit tal-ġimgħat ilu f’Sofia l-Bulgarija, li bħalissa għandha l-Presidenza tal-Unjoni Ewropea, il-Ministri għall-Affarijiet Barranin tkellimna dwar fiex waslu s-sitt pajjiżi tal-Balkani u jidher li hemm tnejn partikolari li qishom qegħdin at the forefront, huma aktar avvanzati fil-mixja lejn l-Unjoni Ewropea. Hemmhekk kien hemm opinjonijiet differenti minn pajjiżi differenti u għal raġunijiet differenti. 

Id-diskussjoni kienet fuq rapport li l-Kummissjoni Ewropea għamlet fuq il-pożizzjoni tas-sitt pajjiżi li jinsabu fil-Balkani u jidher li ż-żewġ pajjiżi li qegħdin fuq quddiem huma s-Serbja u l-Montenegro. Fir-rapport, il-Kummissjoni Ewropea kienet tal-opinjoni li l-eqreb  li dawn iż-żewġ pajjiżi li qegħdin fuq quddiem jistgħu jidħlu fl-Unjoni Ewropea hija l-2025. Kien hemm min ikkummenta li ninsabu fl-2018 u allura seta’ forsi jsir sforz akbar biex dawn jidħlu qabel. Ir-risposta kienet li diġà konna avventurużi wisq li ngħidu li se jidħlu fl-2025.  Hemm opinjonijiet differenti dwar jekk huwiex tard wisq jew jekk huwiex kmieni wisq. Kif diġà għedt, il-pożizzjoni tagħna hija li dawk il-pajjiżi li jilħqu l-kriterji kollha stabbiliti, kif għamilna aħna meta sseħibna fl-2004 u kif għamel kull pajjiż ieħor li ssieħeb fl-Unjoni Ewropea, m’għandhomx għaliex ma jidħlux. Dan jgħodd ukoll għall-Balkani. Jekk l-affarijiet jistgħu jitħaffu tant aħjar però jkolli nistqarr li l-impressjoni li hemm  bħalissa hija li ġaladarba għandek pajjiż maġġuri fl-Unjoni Ewropea li se joħroġ mill-istess Unjoni, l-aptit għat-tkabbir donnu mhuwiex daqshekk fuq quddiem tal-aġenda tal-Unjoni Ewropea. Minkejja kollox, Malta tagħti s-sapport tagħha lil dawn il-pajjiżi li għandhom l-aspirazzjoni li jissieħbu fl-Unjoni Ewropea.
 
ONOR. DAVID STELLINI: Ministru, b’mod formali u informali Malta tilgħab xi rwol ta’ appoġġ mal-istituzzjonijiet Ewropej sabiex id-dħul ta’ xi wieħed minn dawn il-pajjiżi jkun aktar malajr jew Malta qed tieħu rwol aktar newtrali?  Bħalma nafu, wieħed mill-kriterji ta’ Copenhagen huwa li jrid ikollok demokrazija b’saħħitha u li taħdem però dawn huma affarijiet li ma tantx tista’ tkejjilhom imma huma aktar skont kif tinterpreta dawk il-kriterji. Dawn il-pajjiżi jkollhom bżonn nies ġewwa li jimbottaw u allura nistaqsi jekk Malta ħadetx rwol newtrali jew hijiex qed tipprova tippromwovi t-tkabbir  tal-Unjoni Ewropea? 

ONOR. CARMELO ABELA: Nista’ nitkellem għall-Ministeru tiegħi għax, kif taf, hemm ukoll il-Ministeru għall-Affarijiet Ewropej u jien ma nkunx f’dawk it-tip ta’ laqgħat. Nagħmel referenza għal-laqgħa li semmejt li saret f’Sofia fejn iddiskutejna b’mod partikolari l-issue tal-Balkani fejn fl-intervent tiegħi tajt is-sapport ta’ Malta fis-sens li sakemm kull pajjiż jilħaq il-kriterji kollha rikjesti, inkluż ir-rule of law u l-ġlieda kontra l-korruzzjoni li f’ċerti pajjiżi forsi tinħass aktar minn oħrajn, m’għandniex għalfejn noġġezzjonaw għal xi pajjiż jew ieħor. Fl-interventi tiegħi ma kontx newtrali f’dan ir-rigward imma tajt is-sapport ta’ Malta li ġaladarba jilħaq il-kriterji kollha stabbiliti, pajjiż jista’ jimxi. Jien faħħart din l-inizjattiva tal-Presidenza Bulgara li, għal raġunijiet ovvji ta’ ġeografija, nifhem li l-issue tal-Balkani jħossuha aktar. 

Ħeġġiġt ukoll sabiex diskussjonijiet bħal dawn ikomplu jsiru għax hemm issues li dwarhom hemm nuqqas ta’ qbil anke fost il-pajjiżi membri tal-Unjoni Ewropea. Pereżempju, hemm pajjiżi membri tal-Unjoni Ewropea li jirrikonoxxu lill-Kosovo u hemm pajjiżi oħrajn li ma jirrikonoxxuhx u allura inutli nitkellmu fuq l-aspirazzjoni tal-Kosovo jekk ċerti issues ma jissolvewx. Għandek il-Maċedonja li peress li hemm issue mal-Greċja ħafna drabi qed tissejjaħ Former Yugoslav Republic of Macedonia (FYROM). Ħaġa pożittiva hija li jidher li għaddejjin diskussjonijiet bejn il-Greċja u l-Maċedonja sabiex tissolva din l-issue dwar l-isem. Ħeġġiġt ukoll li apparti li nitkellmu fuq it-tkabbir, tajjeb nitkellmu wkoll biex naraw kif jistgħu jiġu indirizzati aħjar ċerti issues li hemm ma’ dawn is-sitt pajjiżi tal-Balkani jew ma’ wħud minnhom.
 
ONOR. DAVID STELLINI: Sur President, nieħu l-opportunità bil-preżenza tal-Ministru biex nistaqsi x’inhi l-pożizzjoni ta’ Malta dwar it-Turkija li snin ilu kienet uriet ix-xewqa li ssir membru sħiħ tal-Unjoni Ewropea? It-Turkija hija sieħba strateġika għall-Unjoni Ewropea speċjalment minħabba l-immigrazzjoni u anke minħabba l-istabilità fil-Lvant Nofsani. 

ONOR. CARMELO ABELA: It-Turkija, sal-lum, għadha meqjusa bħala pajjiż kandidat. L-issue tat-Turkija kemm-il darba qamet fost il-Ministri għall-Affarijiet Barranin, u hemm diffikultajiet. Ċerti kummenti li jsiru qabel l-elezzjonijiet jidhru mod, imbagħad wara li jgħaddu l-elezzjonijiet dawk il-kummenti  jibdew isiru daqsxejn inqas b’saħħithom u hemmhekk imbagħad wieħed jibda jara jekk jistax jimxi. Kif għedt inti, irrispettivament minn jekk it-Turkija tkunx meqjusa bħala pajjiż kandidat inkella jekk timxix għal dik id-direzzjoni jew le, it-Turkija tibqa’ dejjem sieħba strateġika. 

Il-pożizzjoni tagħna hija li, sakemm it-Turkija hija meqjusa bħala pajjiż kandidat aħna għandna nimxu f’dik id-direzzjoni. Hemm issue dwar jekk it-Turkija tilħaqx ċerti kriterji però dik mhix option għax jekk ma tilħaqx ċerti kriterji ovvjament ma tistax tissieħeb fl-Unjoni Ewropea.  Però, irrispettivament xi tkun ir-relazzjoni futura tagħha mal-Unjoni Ewropea, żgur li t-Turkija hija sieħba strateġika għal diversi raġunijiet, kemm minħabba l-issue tal-immigrazzjoni, kemnm mill-aspetti ta’ kummerċ u ta’ sigurtà fir-reġjun, kif ukoll bħala ġara tal-Unjoni Ewropea. Meta nitkellem fuq bażi Ewropea, il-pożizzjoni ta’ Malta hija li rridu nagħmlu minn kollox biex ir-relazzjonijiet mat-Turkija jibqgħu b’saħħithom, anzi jsiru aktar b’saħħithom. 

Nafu wkoll li t-Turkija hija pajjiż tan-NATO u għalkemm Malta mhijiex pajjiż tan-NATO, il-maġġornaza tal-pajjiżi tal-Unjoni Ewropea huma membri tan-NATO.  Meta wieħed iqis li t-Turkija hija ġar tal-Unjoni Ewropea kif ukoll pajjiż importanti fin-NATO, allura wieħed dejjem irid ikollu l-aħjar relazzjonijiet ma’ dan il-pajjiż. 

IĊ-CHAIRPERSON: Għal-lum nistgħu nikkonkludu. Nirringrazzja lill-Ministru għall-interventi kontinwi li għamel u nirringrazzja wkoll lill-Membri li żammew lill-Ministru okkupat u għall-interventi tagħhom.  Nirringrazzja wkoll lis-Sur Ian Paul Bajada u qed noħodha li l-verżjoni ppreżentata hija approvata minn dan il-Kumitat. U għalhekk il-Kumitat huwa aġġornat.  

Fis-6.40 p.m. il-Kumitat aġġorna għal data u b’aġenda li kellhom jiġu komunikati aktar tard.

